Улсын Их Хурлын 2017 оны намрын ээлжит чуулганы Байгаль орчин, 
хүнс, хөдөө аж ахуйн болон Төсвийн байнгын хороодын 2018 
оны 01 дүгээр сарын 05-ны өдөр /Баасан гараг/-ийн хамтарсан 

хуралдааны гар тэмдэглэл

Байгаль орчин, хүнс, хөдөө аж ахуйн байнгын хорооны дарга Л.Элдэв-Очир ирц, хэлэлцэх асуудлыг танилцуулж хуралдааныг даргалав.


Хуралдаанд ирвэл зохих 37 гишүүнээс 21 гишүүн ирж 51,4 хувийн ирцтэйгээр 9 цаг 57 минутад “Их Эзэн Чингис хаан” танхимд эхлэв.

Чөлөөтэй: Ц.Гарамжав, Д.Мурат, Ж.Мөнхбат, Д.Оюунхорол, Я.Содбаатар, Ж.Эрдэнэбат;

Эмнэлгийн чөлөөтэй: Ч.Улаан; 
Тасалсан: Х.Болорчулуун, Б.Наранхүү, З.Нарантуяа, Г.Мөнхцэцэг, Г.Солтан, Ж.Энхбаяр, С.Эрдэнэ.
Нэг. Агаарын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Засгийн газрын тусгай сангийн тухай хуульд нэмэлт оруулах тухай, Агаарын бохирдлын төлбөрийн тухай хуульд өөрчлөлт оруулах тухай, Гаалийн албан татвараас чөлөөлөх тухай, Нэмэгдсэн өртгийн албан татвараас чөлөөлөх тухай /төслийн үзэл баримтлалыг хэлэлцэх эсэх, үргэлжлэл/
Хэлэлцэж буй асуудалтай холбогдуулан Байгаль орчин, аялал жуулчлалын сайд Н.Цэрэнбат, Гаалийн ерөнхий газрын дэд дарга Н.Батхишиг, Сангийн яамны Төсвийн бодлого, төлөвлөлтийн газрын дарга Ж.Ганбат, Байгаль орчин, аялал жуулчлалын яамны Хүрээлэн буй орчин, байгалийн нөөцийн удирдлагын газрын дарга Г.Нямдаваа, мөн яамны Хуулийн хэлтсийн дарга Ч.Раднаабазар, Ногоон хөгжлийн бодлого төлөвлөлтийн газрын дарга Т.Булган, Эрчим хүчний яамны Бодлогын хэрэгжилтийг зохицуулах газрын дарга Б.Насантогтох, мөн яамны Хөрөнгө оруулалтын хэлтсийн дарга Б.Сугар, Нийслэлийн Засаг даргын Тамгын газрын Бодлого, төлөвлөлтийн хэлтсийн дарга Г.Өлзийбаяр, Нийслэлийн Агаарын бохирдлыг бууруулах газрын дарга Х.Гальмбек, Байгаль орчин, аялал жуулчлалын яамны Орчны бохирдлыг бууруулах үндэсний хорооны ажлын ахлах мэргэжилтэн Л.Гүнбилэг,  Хүрээлэн буй орчин байгалийн нөөцийн удирдлагын газрын мэргэжилтэн А.Цээпил нар оролцов.

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, Байгаль орчин, хүнс, хөдөө аж ахуйн байнгын хорооны ажлын албаны зөвлөх М.Үнэнбат, референт Ц.Рэнцэнтогтох нар байлцав.
Улсын Их Хурлын гишүүн Д.Тогтохсүрэнгийн тавьсан асуултад Гаалийн ерөнхий газрын дэд дарга Н.Батхишиг хариулж, тайлбар хийв.
Хуулийн төслийн хэлэлцэх эсэх асуудалтай холбогдуулан Улсын Их Хурлын гишүүн Б.Бат-Эрдэнэ, Г.Тэмүүлэн, А.Сүхбат, Д.Тэрбишдагва, Ц.Даваасүрэн, О.Батнасан, Д.Эрдэнэбат, Д.Тогтохсүрэн, Ж.Батзандан, Н.Амарзаяа нар санал хэлэв.
Байгаль орчин, аялал жуулчлалын сайд Н.Цэрэнбат, Эрчим хүчний сайд Ц.Даваасүрэн нар тайлбар хийв.
Л.Элдэв-Очир: -Агаарын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Засгийн газрын тусгай сангийн тухай хуульд нэмэлт оруулах тухай, Агаарын бохирдлын төлбөрийн тухай хуульд өөрчлөлт оруулах тухай, Гаалийн албан татвараас чөлөөлөх тухай, Нэмэгдсэн өртгийн албан татвараас чөлөөлөх тухай хуулийн төслийн үзэл баримтлалыг хэлэлцэх нь зүйтэй гэсэн саналыг дэмжье гэсэн санал хураалт явуулъя.

68,2 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн А.Сүхбат Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 1 цаг 00 минут үргэлжилж, ирвэл зохих 37 гишүүнээс 22 гишүүн ирж 59,5 хувийн ирцтэйгээр 10 цаг 57 минутад өндөрлөв.
Тэмдэглэлтэй танилцсан:

ТӨСВИЙН БАЙНГЫН

ХОРООНЫ ДАРГА  Б.ЧОЙЖИЛСҮРЭН

БАЙГАЛЬ ОРЧИН, ХҮНС, 
ХӨДӨӨ АЖ АХУЙН БАЙНГЫН 
ХОРООНЫ ДАРГА  Л.ЭЛДЭВ-ОЧИР

Тэмдэглэл хөтөлсөн:

ПРОТОКОЛЫН АЛБАНЫ

ШИНЖЭЭЧ Б.БАТГЭРЭЛ
УЛСЫН ИХ ХУРЛЫН 2017 ОНЫ НАМРЫН ЭЭЛЖИТ ЧУУЛГАНЫ
БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРОО,

ТӨСВИЙН БАЙНГЫН ХОРООНЫ 2018 ОНЫ 01 ДҮГЭЭР САРЫН 05-НЫ ӨДРИЙН ХАМТАРСАН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Л.Элдэв-Очир: -Байнгын хорооны гишүүдийн энэ өдрийн амгаланг айлтгая. Төсвийн болон Байгаль орчин, хүнс, хөдөө аж ахуйн байнгын хороодын ирц 51,4 хувьтай байгаа тул Байнгын хороодын хамтарсан хуралдааныг нээж байна.
Энэ хуралдаанаар хэлэлцэх асуудлыг өнөөдөр үргэлжлүүлэн хэлэлцэж байгаа. Та нөхдөд бас дахин сануулж танилцуулъя.
Хэлэлцэж байгаа асуудал болохоор Агаарын тухай хуульд нэмэлт, өөрчлөлт оруулах тухай хуулийн төсөл болон уг хуулийн төсөлтэй холбогдуулан боловсруулсан Засгийн газрын тусгай сангийн тухай хуульд нэмэлт оруулах тухай, Агаарын бохирдлын төлбөрийн тухай хуульд өөрчлөлт оруулах тухай, Гаалийн албан татвараас чөлөөлөх тухай, Нэмэгдсэн өртгийн албан татвараас чөлөөлөх тухай хуулийн төслүүд. Засгийн газар 2018 оны 1 дүгээр сарын 4-ний өдөр нэн яаралтай журмаар өргөн мэдүүлсэн. Үзэл баримтлалыг хэлэлцэх эсэх асуудлыг хэлэлцэж байгаа.
Өчигдрийн хуралдаан бол нэлээд оройтож хуралдаад завсарласан байгаа. Завсарлах хүртэл гишүүд асуулт асууж, үг хэлсэн. Завсарласан асуудал бол ямар асуудал дээр завсарлага авсан бэ гэхээр энэ санг байгуулснаараа сангийн хөрөнгө санхүүгийн эх үүсвэр тал дээр Засгийн газраас тайлбар байхгүй байна гэсэн үндэслэлээр хойшлогдсон. Өнөөдөр энэ асуудлаар Засгийн газраас сайд Цэрэнбат тайлбар өгч асуудлуудаа цааш хэлэлцээд явъя.
Цэрэнбат сайдын микрофоныг өгье.
Н.Цэрэнбат: -Байнгын хорооны гишүүдийн энэ өдрийн мэндийг хүргэе. Өчигдөр Байнгын хороо завсарласан нь Сангийн сайдаас албан ёсоор зөвшөөрөл авсан юм уу гэдгийг тодруулах болсон. Хуулийн хэлтсийнхэн болон Хэрэг эрхлэх газрын хуулийн хэлтэс, Их Хурлын Тамгын газрын Хуулийн хэлтэс бол Засгийн газраас өргөн мэдүүлсэн учраас Сангийн сайдын тусгайлсан зөвшөөрөл хэрэггүй. Дээрээс нь хууль өргөн барихад Сангийн яам зөвшөөрлөө өгсөн учраас энэ асуудлыг хэлэлцээд явах бүрэн боломжтой гэсэн тайлбар өгсөн байгаа.

Дараагийн нэг нь, гишүүдийн яриад байгаа Агаарын тухай хуульд нэмэлт, өөрчлөлт оруулах, Агаарын бохирдлын сан байгуулах хууль маань ердийн горимоороо 2019 оны 1 сарын 1-ээс эхлээд хэрэгжээд явах учраас энэ дээр хэлэлцүүлгийн шатан дээр тэр нь ингээд явчихна гэж байгаа. Гааль, НӨАТ-аас чөлөөлөх ерөнхий дүнгийн тооцоолол маань бас төсөвт тийм том нөлөө үзүүлэхүйц биш гэж тооцоолж байгаа. Тэгээд Сангийн яамны ажлын хэсэг бас дэлгэрэнгүй тооны мэдээлэл өгөх байх аа. Гааль, нэмэгдсэн өртгийн албан татвараас чөлөөлөхийг нь нэн яаралтай горимоор нь явуулчихъя гэсэн албан ёсны байр суурьтай байгаа.
Л.Элдэв-Очир: -Сангийн яамнаас хариулт байгаа юу? Өчигдөр Тогтохсүрэн гишүүний асуусан асуулт дээр яг энэ гааль, НӨАТ-ын хөнгөлөлттэй холбогдуулаад улсын төсөвт хичнээн төгрөгийн ачаалал ирэх вэ гэсэн нэг асуулт дээр тоо хэлээгүй. Энэ тоог нэг хэлж өгөөч.
-3 номерын микрофон дээр.
Н.Батхишиг: -Сайн байцгаана уу, би Гаалийн ерөнхий газрын дэд дарга Батхишиг байна. Гаалийн татвар 2,8 тэрбум, НӨАТ 6,6 гээд нийт 9,5 тэрбумын хөнгөлөлт, чөлөөлөлт 2017 оны тоогоор бол 9,5 тэрбум төгрөгийн татвар байна.
Л.Элдэв-Очир: -Баярлалаа. Өчигдрийн асуудлууд дээр би хуралд сууж байсны хувьд тодруулмаар зүйлүүд байсан юм. Тэгээд өнөөдөр бас нэлээн тодруулчихлаа. Гишүүдэд мэдээлэл олгох зорилгоор хүргэе гэж бодож байна. 2017 оны төсөвт нийтдээ 34 тэрбум төгрөг байсан, 2018 ондоо 30 тэрбум төгрөг орлого, зарлага талдаа улсын төсвийн 2018 оны төсвийн хууль дээр байгаа юм байна. Үүний зарцуулалт, эх үүсвэрийн асуудлыг бас тодруулсан. Эх үүсвэр дээр бол дөрвөн эх үүсвэр байгаа. Энийг би зүгээр товчхон хэлчихье гэж бодож байна. Яагаад вэ гэхээр гишүүд ямар эх үүсвэрүүд байгааг нь сайн мэдэхгүй байгаад байгаа.
Нэгдүгээрт нь, Агаарын бохирдлын хуулийн 7 дугаар зүйл дээр 7.1 дээр нь олборлосон түүхий нүүрсний төлбөрийн хувь хэмжээнээс хамаарсан  кг тутамд нь 1-2 төгрөгийн хязгаарт багтаан Засгийн газраас тогтоосон татварын хувь хэмжээ, 7.2-т нь үйлдвэрлэсэн болон импортолсон органик уусгагчийн төлбөрийн хувь хэмжээг органик уусгагчийн  кг тутамд нь 10-30 төгрөгийн хязгаарт багтаан Засгийн газраас тогтооно. 7.3-т нь автотээврийн болон өөрөө явагч хэрэгслээс ялгарах нүүрс хүчлийн хийн төлбөрийг тэдгээрийн ангиллаас хамаарсан хувь хэмжээгээр нь дараахь байдлаар тогтооно гээд хүснэгтээр зохион байгуулалт хийчихсэн байна. 7.4 дээр нь болохоор агаарын бохирдлын томоохон суурин, эх үүсвэрээс агаарт гарах хаягдлын бохирдуулах бодисын төлбөрийн хувь хэмжээг кг тутамд нь 1-10 төгрөгийн хязгаарт багтаан Засгийн газар тогтооно гэсэн ийм дөрвөн эх үүсвэрээс бүрдэж байгаа төсвийн орлогын 30 тэрбумын асуудал 2018 оны төсөв дээр суусан юм байна. 
Зарлага талдаа бол 17,9 тэрбум төгрөгийн урсгал зардал байгаа юм байна. Урсгал зардлын задаргаа 11 зүйлтэй задаргаа байна. Энэ дээр товчхон дурдчихъя. 1/шөнийн цахилгааны үнийн урамшуулал, 2/сайжруулсан зуух, 3/цахилгаан дамжуулах агаарын шугамын шинэчлэх хүчин чадлыг өргөтгөх, 4/хэт ачаалагдсан дэд станц, хүчин чадлыг нэмэгдүүлэх, 5/цахилгаан халаагуур, 6/боловсруулсан түлш тонноор, 7/хагас коксжсон түлшний үнийн хөнгөлөлт тонноор, 8/сургалт, сурталчилгаа, 9/стандарт, нормыг боловсруулж мөрдүүлэх, 10/мэдээлэл, сурталчилгааны төв байгуулах, 11/динимикок дархлаажуулалтын вакцинд хамруулах гэсэн ийм зардал дээр 17,9 тэрбум төгрөгийн урсгал зардал байгаа юм байна. Үлдэгдэл 12 орчим тэрбум төгрөг нь болохоор улсын төсвийн эх үүсвэр дээр тодорхой заалт суултгүйгээр байгаа гэж надад Сангийн яамныхан мэдээлэл өглөө. Тэгээд энэ хэлэлцэж байгаа асуудал маань, та нөхөд ойлгож байгаа. Яаравчилсан горимоор ороод ирчихсэн байгаа. Өнөөдрийн Их Хурлын чуулган дээр хэлэлцэх асуудлын хоёрдугаарт хэлэлцэхээр. 

Өчигдөр гишүүд маань асуулт асууж, санал хэлж дууссан учраас өнөөдөр шууд санал хураалтдаа орчихъё гэж ингэж бодож байна.

-Бат-Эрдэнэ гишүүний микрофоныг өгье. Горимын санал.
Б.Бат-Эрдэнэ: -Өчигдөр бид нар горимын санал орой гаргасан л даа. Тэгээд түүгээр та нар маань санал хураагаагүй юм байна. Уг нь зүй нь, гааль, НӨАТ-аас чөлөөлж байгаа. Бид нар их олон зүйлүүдийг чөлөөлж байгаа. Тэгэхээр энэ чинь нэг амны хаалт, өрөө тасалгааны агааржуулалтыг гаднаас оруулж ирэхэд хөнгөлөх, тэгээд импортыг дэмжсэн, валютын урсгалыг хөөргөдсөн ийм л юм болох гээд байна шүү дээ. Би тэгээд түрүүн хэлсэн, өмнөх Ж.Эрдэнэбатын Засгийн газар бол дотоодын үйлдвэрлэл, үйлчилгээг худалдан авах, дэмжих тухай ийм шийдвэр гаргасан шүү дээ. Хэрвээ энэ шийдвэрийг зөрчсөн албан тушаалтанд хатуу хариуцлага тооцож байх тухай ийм шийдвэртэй. Энэ журам мөрдөөд тодорхой нэг жилийн хугацаанд үр дүн гарсан гэж ингэж ойлгогдож байгаа. Гэтэл өнөөдрийн энэ оруулж ирж байгаа зүйлүүд дотор бид амны хаалтыг дотооддоо үйлдвэрлэж болох ёстой л доо. Агаар шүүгчийг нарийн хэрэгсэл, тоног төхөөрөмжийг нь оруулж ирээд дотооддоо мөн угсрах бүрэн бололцоотой гэж ингэж ойлгож байгаа.

Ноднин Засгийн газар бол хэд хэдэн, тухайлбал хотын гудамж талбайг цэвэрлэхтэй холбоотой дотоодын эрдэмтэд, эрдэм шинжилгээний байгууллагуудын дунд уралдаан зарлаад энэ асуудлуудыг шийдээд болсон шүү дээ. Тэгэхээр энэ талаас нь Засгийн газар яагаад анхаарч үзээгүй юм бэ гэдэг ийм асуудал байгаа юм.

Одоо амны хаалт, өрөө тасалгааны агаар шүүгчийг оруулж ирснээр энэ агаарын бохирдлын хэмжээг бууруулахтай холбоотой тодорхой хэмжээнд нөлөөлж магадгүй. Гэхдээ энэ бол олон түмэнд, хүмүүст юу гэж харагдаад байгаа вэ гэхээр зөвхөн энэ хэдэн компаниудад давуу эрх олгосон, түүний цаад талд төрийн нэр сайнгүй, энд ажиллаж байгаа хүмүүс авлигал, тендер, хээл хахуультай холбоотой өчнөөн хэл ам таталдаг учраас тэр талаас чинь хүмүүс хараад байна шүү дээ. Тэгээд одоо энэ гааль, НӨАТ-аас чөлөөлөх дүн чинь нийт дүнгээрээ 8, 9 тэрбум төгрөг гэдэг чинь бага хэмжээний мөнгө биш шүү дээ. Тийм учраас энийг жаахан тойрч авч үзвэл яасан юм бэ?

Өчигдөр хууль дээр яригдаж байсан юман дотор бол төрийн байгууллага, аж ахуйн нэгж, дээр нь иргэний хүлээх үүрэг, хариуцлагатай холбоотой ийм чухал заалтыг энэ оруулж ирсэн хуулийн танилцуулга дээр байгаа хирнээ нөгөө талдаа иргэн хүн жишээлбэл ямар ч үүрэг, хариуцлага хүлээхгүй. Энэ агаар бохирдуулсны төлбөрөө төлөхгүй, бүр тэрийг нь эсрэгээр нь чөлөөлөхөөр ийм хуулийн заалт чинь ороод ирсэн байна шүү дээ. Автомашин унаж байгаа иргэн бол агаар бохирдуулсны төлбөрөө төлөөд байдаг. Гэтэл энэ Улаанбаатар хотыг тойроод гал түлээд байгаа, яндангаас утаа үйлдвэрлээд байгаа тэр иргэн, өрхөд ямар нэгэн хариуцлага байхгүй байхаар ийм хуулийн төсөл оруулж ирээд, ингээд хоорондоо зөрчилтэй юмнууд гарч ирээд байна шүү дээ.

Тэгээд би дахиад хамгийн сүүлд нь хэлье. Миний хажууд сууж байгаа Эрдэнэбат гишүүн бол өчигдөр, уржигдрын энэ хоёр удаагийн хурал дээр маш чухал ажил хэрэгч санал гаргаад байгаа шүү дээ. Тийм учраас энэ дээр ямар нэгэн нам гэж намын үзлийн үүднээс хандахгүйгээр утаа, улсын нийслэл, энэ хүн амын чинь тал хувь нь амьдарч байгаа Улаанбаатар хот чинь ийм гамшгийн хэмжээнд хүрчихээд байгаа учраас нэг зоригтой, шийдвэртэй ийм алхам, арга хэмжээ, хууль, эрх зүйн талаасаа бусад арга хэмжээнүүдийг авмаар.


Л.Элдэв-Очир: -Тэмүүлэн гишүүн.


Г.Тэмүүлэн: -Би бас горимын саналтай л байгаад байна. Ер нь зүгээр энэ асуудал дээр амны хаалт байна уу, агаар цэвэршүүлэгч байна уу, бизнесийнхээ зарчмаар явдаг асуудлууд дээр бид нар төрөөс оролцдог асуудлыг ер нь боливол яасан юм бэ? Төр нь өөрөө бизнес хийх гэж зүтгэдэггүй улс угаасаа хөгждөг. Тэгэхэр бид нар шиг бүх бизнесийн салбар руу орох гээд байдаг, бизнесийнхэнд нөлөөлөх гээд байдаг. Дэмжлэг үзүүлж байна гэж бараг дарамт болох гээд байдаг энэ байдлаар явах юм бол асуудал явахгүй байх аа.

Өнөөдөр зарчмын хувьд энэ орж ирж байгаа асуудал маань гэнэт л өнөөдөр утаа гарчихсан юм шиг асуудал орж ирж байгаа нь ямар асуудал вэ? Одоо энэ асуудал явна. Магадгүй батлагдаад ингээд явдаг, цаашаагаа ёсчлох гэж дахиад нэг 7 хононо. Цаана нь магадгүй дахиад нэг хориг Ерөнхийлөгчөөс тавигдана. Ингэсээр байтал 2 сарын 1 болно. Тэгээд дахиад тендер зарлагдаад орж ирэх гэсээр байтал бараг 3 сар болно. Тэгэхээр утаа нь өөрөө байхгүй болчихсон асуудал байна. Би энэ асуудлыг амны маск байна уу, агаар цэвэршүүлэгч нь байна уу, энэ бол зүгээр цэвэр бизнесийн зарчмаар нь. Харин төрөөс тодорхой санхүүгийн байдаг юм уу, тухайн жижиг, дундын зээлийг хөтөлбөрөөр нь хангаж өгдөг юм уу, тиймэрхүү дэмжлэг үзүүлнэ гэхээс биш яг онцгойлсон ийм асуудал дээр ард түмэн гээд яриад эхлэнгүүт улс төржиж байгаа юм шиг энэ дээр татвараар ингээд дэмжлэг үзүүлээд яваад байх асуудал бол зарчмын хувьд буруу асуудал.  Тэгэхээр энэ хоёр асуудлаа татвараар хөнгөлөлт, зээл үзүүлэх асуудлаа боливол яадаг юм бэ гэсэн саналтай байгаад байгаа.


Бид нар асуудалд тооцоо судалгаатай, хугацаатай, бүх юмыг нарийвчилж үзэж харж байж л орж ирэхгүй бол гэнэт л ингээд асуудал болонгуут бушуу туулай борвиндоо юутай гэдэг шиг л юм болох гээд байдаг. Тэгэхээр ерөөсөө больчихвол яасан юм бэ гэсэн горимын санал байна.


Л.Элдэв-Очир: -Сүхбат гишүүн.


А.Сүхбат: -Та бүхнийхээ өглөөний амгаланг айлтгая. Энэ их утгагүй юм болоод байгаа шүү дээ. Өчигдөр би бас хэлж л байсан. Түрүүчийн, түрүүчийн Засгийн газрын үед хогны ногоон уут тараасан даа. Тэгээд тэр ямар үр дүнд хүрлээ, ямар хэл ам дагууллаа, ямар их хэмжээний хөрөнгө мөнгийг сүйтгэлээ? Үр дүн байхгүй шүү дээ. Тэгэхээр үр дүнгүй юм ярьж ингэж хэдэн хоног суух шаардлага байна уу, таминь ээ.

Би нэг л зүйл хэлээд байгаа шүү дээ. Энэ хорын, хордлогын үндсийг яаж дарж авах юм бэ, яаж шийдэх юм бэ гэдгээ л ярья. Тэрнээс биш одоо ингээд хордоод эхлэхээр, жагсаал цуглаан болохоор, гамшиг тохиолдохоор л нэг их сүйдтэй юм болдог. Тэгээд ид хүйтний нэг л сарын хугацаа байна шүү дээ, ид хүйтэн, галаа өрддөг. 2 сар гараад ирэхээр Цагаан сар, хүйтний эрч сулраад явчихдаг. Тэгээд хавар дөхлөө. Тэгэхээр энэ асуудлыг ингэж яримааргүй байна. Хамгийн гол нь энэ утааг ямар хугацаанд, ямар хүчээр шийдэх юм бэ гэдгээ л бүгдээрээ нэг тогтож авмаар байна. Ийм л саналыг оруулж байна.

Л.Элдэв-Очир: -Уучлаарай, би хурал анх удаа даргалж байна. Жаахан дэггүй явчихав уу, үгүй юу. Яагаад вэ гэхээр өчигдрийн хуралдаан үргэлжилж байгаа учраас. Өчигдөр үндсэндээ асуулт асуугаад гишүүд саналаа хэлээд дууссан байгаа юм. Тэгэхээр өнөөдөр саналтай гишүүд нэлээд хэд гараа өргөөд байгаа учраас ерөөсөө саналтай гишүүдийнхээ нэрсийг аваад тэгээд саналаа хаая.

-Тэрбишдагва гишүүн. 
Д.Тэрбишдагва: -Баярлалаа. Гишүүдтэй санал нэг байгаа юм. Өчигдрийн хамтарсан Байнгын хорооны хурал дээр 2 сарын 1-ний дотор эрх зүйн орчинг өөрчилье гэсэн тийм чиглэл Засгийн газарт өгөөд 2 сарын 1-ний дотор эрх зүйн орчинг өөрчлөх чиглэлээр тодорхой хуулийн төсөл орж ирнэ гэж бодож байгаа. Тэрийг өчигдөр энэ чиглэлээр Бат-Эрдэнэ гишүүн, Эрдэнэбат гишүүн нар нэлээн яриад байсан. Энэ дээр одоо хүн сонсоход импорт, гадны үйлдвэрлэлийг дэмжсэн юм шиг харагдаад байгаа юм, нэгдүгээрт.
Хоёрдугаарт нь, цаашид айл өрх бүр агаар шүүгч хэрэглэж хэвших шаардлага бий болж байна гэхээр энэ ерөөсөө л утаа буурахгүй зүгээр агаар шүүгч л хэрэглэх тийм логик гарч ирээд байна л даа. Тэгэхээр энэ бол том бодлогын юманд чинь бид нарын ерөөсөө утаагүй болъё, утаагаа багасгая гэсэн тэр арга хэмжээний эсрэг юм шиг. Сая Тэмүүлэн гишүүн ч хэллээ, аж ахуйн үйл ажиллагаа явуулах. Дотоодын үйлдвэрлэл явуулаад үйлдвэрлэлийг нь дэмжих, тэрэнд нь тодорхой хэмжээнд мэдээж сургууль, цэцэрлэгийн нөхцөл байдал. Өнөөдөр цэцэрлэгийн хүүхдүүд хордож байгаа, гудамжинд яваад бараг ухаан алдаж унаж байна шүү дээ. 
Тийм нөхцөл байдалд нь бас тодорхой хэмжээгээр дэмжих чиглэл нь түр зуурын арга хэмжээ юм шиг мөртлөө энэ бол цаашдын бодлогынх нь орж ирж байгаа эрх зүйн орчныг өөрчлөх юмтайгаа иж бүрнээр нь ярихгүй бол яг энүүгээр ингээд уншигдаад байхаар айл бүр агаар шүүгч хэрэглэж хэвших шаардлагатай л гэнэ, халаагуурын хэрэглээг дэмжих, үнийг бууруулах шаардлагатай гээд ийм юмнууд ороод байгаа учраас энийгээ жаахан хойшлуулаад. Тэртэй тэргүй 2 сарын 1-ээс орж ирэх хуулиудтайгаа хамтарч оруулж ирж болохгүй юм уу гэсэн тийм санал хэлээд байна л даа. Тэр гишүүдийн саналыг дэмжиж байна.

Л.Элдэв-Очир: -Баярлалаа. 

Цэрэнбат сайдын микрофоныг өгье.
Н.Цэрэнбат: -Өчигдөр би хэлсэн, гишүүд ээ. Энэ утааг бууруулах талаар Монгол Улсын Засгийн газар агаар орчны бохирдлын талаар үндэсний хөтөлбөр ойрын, богино хугацааны, дунд хугацааны, урт хугацааны гээд ажлуудаа хуваарилчихаад байгаа юм. Дээрээс нь агаарын бохирдлын хор хөнөөлийг бууруулах үүднээс урьдчилсан байдлаар богино хугацаанд шийдэх асуудал нь хэрэглэгчдэд очиж байгаа агаарын бохирдлын хор хөнөөлөө бууруулахад хэрэглэх энэ агаар шүүгч, цахилгаан халаагчийн татварыг нь 0-лэснээр өртгийг нь бууруулъя гэсэн гол зорилго тавьж байгаа гэдгийг бас тэр талаас нь ойлгоод. Түүнээс биш огт ажил хийхгүй болоод ингэж байгаа юм биш. Энгийн үгээр хэлбэл халуураад байгаа бол эхлээд халууныг нь буулгах юм бол бид ажиллаж байгаагийн эхний юу нь бол ядаж өөрийгөө урьдчилан сэргийлэх ийм юун дээрх өртгийг нь бууруулъя гэсэн бодлогоор явж байгаа юм.

Бусад Агаарын тухай хууль, Агаарын төлбөрийн тухай хууль дээр бол ерөнхий, гишүүдтэй яг ижил концепциор цаашид түүхий нүүрсийг хориглох, энэ салбарын техник, технологийг дэмжих гээд тусгайлсан юмнууд нь явж байгаа. Одоо би бас нэг юм тодорхой хэлэхгүй бол. Бид нар их мөнгө өгчихөөд, зарцуулчихаад ажил хийгээд байгаа юм биш ээ. Бид нарт байгаа зарцуулсан мөнгө чинь сүүлийн гурав, дөрвөн жил ингээд буураад үр дүн их хүсэж байгаа мөртлөө зарцуулах мөнгө байхгүй, үйл ажиллагааг нь дэмжих санхүүжилтгүй болчихоод байгаа юм. Яагаад вэ гэхээр утаатай холбоотойгоор жилийн таван сарын урт хугацаан дээр бизнес болчихоод байгаа юм. Сайжруулсан түлшийг таван сар зарахын тулд тэр үйлдвэрт татаас өгөх энэ чиглэлд үйл ажиллагаан дээр нь дэмжих хэрэгтэй.
Бат-Эрдэнэ гишүүний хэлээд байгаа бол угаасаа төрийн болон орон нутгийн өмчөөр худалдан авах үйл ажиллагааны журам дээр чинь дотоодын үйлдвэрлэгчдийг нь харж үзэх. Тэр нь мөрдөгдөж байгаа гэдгийг бас хэлье. Тэгээд дэмжиж өгөөч ээ гэж та бүгдээсээ хүсэж байна.

Л.Элдэв-Очир: -Баярлалаа.

Даваасүрэн гишүүн.

Ц.Даваасүрэн: -Баярлалаа. Би гишүүдийнхээ хэлж байгааг ойлгож байна. Зүгээр, гадны компаниудын борлуулалт нэмэгдэх байх гэж ойлгоод байх шиг байна л даа. Тэгэх байх. Гэхдээ энэ дээр ийм байгаа юм, өнөөдөр бид нар ялангуяа хуримтлууртай халаагуур Герман технологитой халаагуурыг яг 20 мянган өрхөд тавихад үр дүн гарч эхэлнэ л дээ. Гэтэл 20 мянгаар нь манайд энэ үйлдвэрийг авчирч угсраад гэхээр 2019, 20 он болчихно шүү дээ. Тийм учраас эхний ээлжинд та нар Германдаа байгаа үйлдвэрээр энийг 20 мянган ширхэгийг үйлдвэлэж өгөөч ээ гэдэг асуудал ярьж байгаа. Тэгээд тэр компани дараа нь үйлдвэрээ Монголд энэ хугацаанд оруулах юм билээ.
Ер нь бусад айлууд ч гэсэн, жишээлбэл дулаалга жаахан алдагдалтай байгаа айлуудад бүх төрлийн халаагуур гэдгээрээ орчихсон байгаа байх. Ийм зүйл. Гэхдээ бид нар нэг зүйлийг ойлгох хэрэгтэй байгаа юм, гишүүд ээ. Энэ утааны гол ач холбогдол ядууралтай холбоотой байна. Ядууралтай үнэхээр холбоотой байна. Өнөөдөр гэр хорооллын ядуу орлоготой өрхийн хүн утаанд хордож байгаа гэхээсээ илүү карманд байгаа мөнгөөрөө ажиллаж байна шүү дээ. Тэрийг л бид нар бодох ёстой. Яахав, энэ тав, арван төгрөгийн татвар бол та бидэнд төлчихөд юм мэдрэгдэхгүй байгаа байх л даа. Тэр гэр хорооллын хамгийн хямдхан юмыг түүж түлээд байгаа тэр бакришк зэргийг зүсэж хийгээд байгаа айлд энэ татвар чинь, энэ мөнгөн дүн чинь нөлөөлөөд байгаа байхгүй юу даа.
Утааны гол, хамгийн хор хөнөөлтэй байгаа хэсэг бол янз бүрийн хог хаягдал шатааж байгаа, тэр бакришк шатааж байгаа энэ асуудал шүү дээ. Тийм учраас тэр халаагуур тал дээр аль болох л хөнгөлөлттэй хямд үнээр ядуу, орлого багатай өрхүүдэд яаж хүргэх вэ гэдэг л асуудал. Нэг талаараа ингээд татварыг нь авчихаад буцаагаад тэр татвараараа татаас өгч болно л доо. Хоёр ажил л болно. Угаасаа орлого багатай өрхүүдийг бид нар татаас хэлбэрээр шийдэхээс өөр арга байхгүй. Тэр чинь амьжиргааныхаа мөнгийг дийлэхгүй байгаа хүмүүс шүү дээ. Ширхэгээр нь төмс авч байгаа, ширхэгээр нь өндөг авч байгаа ийм л хүмүүс. Тэгэхээр тэдэнд татвар хөнгөлөх тухай яриад байгаа болохоос биш байшин хорооллын баячуудын тухай бид яриагүй шүү дээ. 
Тэдэнд очих юмыг л яаж хөнгөлж өгөх вэ гэдэг юм л яриад байгаа юм. Халаагуур дээр бол. Энэ дээр ямар нэг бизнес байхгүй. Тэр дээр тодорхой шалгалт гаргаад хянаад явж болно. Юун бизнес. Энэ чинь бизнес ярихын аргагүй зүйл бид нар ярьж байгаа биз дээ. Шалгаад л явна биз. Надад бол энэ дээр ёстой хардаж сэрдээд байх юм алга. Тэр дээр нь ил тод явуулна. Энэ юмыг дэмжээд байх юм байхгүй. 
Иймэрхүү байдлаар явах юм бол юу ч бүтэхгүй. Бие биенийгээ хардаад сэрдээд ингээд орж ирсэн юмнуудаа нураагаад байх юм бол юу ч бүтэхгүй. Тэгэхээр энэ хөнгөлөлтийн асуудал бол ялангуяа тэр халаагуур дээр өртөг зардлыг нь бууруулаад, дээрээс нь ахиад хөнгөлөөд тэгээд 40, 50 орлого багатай мянган өрхийн энэ янданг нь авчих юм бол үр дүн гарна. Хоёр, гурван арга хэрэглэнэ. Яг А бүсийн одоо энэ утааны голомт болоод байгаа хүүхэд төрж байгаа Эх, нялхсын төв, Телевиз тэр хавь, Дамбадаржаа, Далан давхар энэ хавьд бид нар нэг хэсгийг нь орон сууцанд оруулах. Одоогийн байгаа 16 мянган орон сууцанд оруулах тэр хувилбаруудыг сонгоно. Мөн утаагүй түлшний асуудлаар тодорхой хэсгүүдийг нь шийднэ. Тэгээд энэ хуримтлууртай халаагууруудыг ядуу өрхүүдэд, орлого багатай өрхүүдэд тавьж өгнө гэсэн ийм зүйлийг эхлээд хийчихье л гэж байгаа юм. Хийгээд үзье, тэгээд харъя л даа. Энийг бид нар хийх ёстой.
Л.Элдэв-Очир: -Баярлалаа. Засгийн газрын гишүүд тайлбар өглөө.

Одоо үг хэлэх гишүүд Батнасан гишүүн, дараа нь Тогтохсүрэн гишүүн горимын санал гаргах нь. 

Үг хэлэх гишүүдийнхээ нэрсийг аваад явчих нь зөв юм байна. Тэгэхгүй бол бүгдээрээ бас үг хэлэх. Ер нь гишүүд маань бас нэг асуудлыг ойлгоорой. Яаралтай горимоор ороод ирсэн асуудал байж байгаа. Өнөөдөр бид нарын хэлэлцэж байгаа асуудал бол зөвхөн хэлэлцэх эсэхийг нь шийдэх ёстой асуудал байгаа, тийм ээ. Дэгийн хуулиар бол хэлэлцэх эсэхийг нь шийдэх асуудал дээр бас горим, дэг байдаг юм байна. Тэрийг би дараа нь уншиж танилцуулъя. 
Одоо тэгвэл нэрээ авчих уу. Үг хэлэх гишүүдийнхээ нэрийг авчихъя. Тэгэхгүй бол арай дэггүй яваад байна.

-Амарзаяа гишүүнээр үг хэлэх гишүүдийг тасалъя.

Горимын саналаасаа эхэлчих үү?

Батнасан гишүүн.

О.Батнасан: -Баярлалаа. Байнгын хорооны гишүүдийн амгаланг айлтгая. Нэг улс төрчийн олон жилийн өмнө хэлсэн үг миний санаанаас ер гардаггүй юм. Та нар зуух хийх гэж байгаа бол яндангүй хийгээд өгөөч ээ гэж. Яндан л байвал энэ утаа чинь гарна. Энд ямар асуудал яриад байгаа юм бэ гэхээр манайх хэтэрхий улс төржөөд байгаа юм. Английн туршлага, Бээжингийн туршлага шиг яриад байгаа юм. Эдийн засгийн хувьд, байршлын хувьд нөхцөл байдлын хувьд шал өөр улс орнууд шүү дээ. Тэгэхээр ерөөсөө амны маскыг заавал гааль, НӨАТ-аас чөлөөлөн, чөлөөлөн гаднаас оруулж ирэх шаардлага байхгүй ээ. Бат-Эрдэнэ гишүүний энэ саналыг дэмжиж байгаа. Санал хураалгах байх гэж бодож байна.
Сая Цэрэнбат сайд хэллээ, дотоодын үйлдвэрүүд үйлдвэрлэх боломжтой гээд. Дотоодын үйлдвэр үйлдвэрлэх боломжтой юм бол гааль, НӨАТ-ыг ярих 15,5 хувийг ярих шаардлагагүй шүү дээ. Яахав, халаагуураа гаднаас оруулж ирдэг юм байгаа биз. Туршиж үзье гэж байна. Зүгээр суултай биш, халаагуур оруулж ирэхийг нь дэмжиж байна. Цаашдаа анхаарах юм байна. Энэ жилийн утаа дөрвөн ес дууслаа л бол утааны асуудал утааны асуудал мартагдана. Таван ес эхлээд тавагтай мах чинь гэсээд эхэлнэ. Тэгээд л мартдаг байхгүй юу. Дөрвөн есөө дуусгаад л бид энэ Улаанбаатар хотод хэрэглэж байгаа 1 сая тонн нүүрснийхээ асуудлыг л ярих хэрэгтэй. 
Сая Эрчим хүчний сайд хэлж байна шүү дээ, бакришк түлээд байгаа хүмүүс чинь үнэхээр чадваргүй учраас түлээд байгаа юм гэж. Хятадад байдаг юм, манайд байдаг юмуу, үгүй юм уу мэдэхгүй. Нүүрсээр баян орон гэж ярьдаг. Би тэр баяныг нь сайн учрыг олдоггүй юм. Утаа гардаггүй униар гардаг тийм нүүрс байгаад байгаа юм. Коксжсон нүүрс гэж нэрлэдэг юм байна лээ. Ирэх жил ядахдаа 500 мянган тонныг тэр нүүрсээр хангах арга замыг л хайх хэрэгтэй, Засгийн газар. Тэгээд  үнэхээр амьдралын түвшин дорой, ядуу гэж хэлэгдээд байгаа Дэнжийн мянгын, Чингэлтэй уулын орой дээр нь гараад шахам буучихсан айлуудад тараагаад өгье л дөө. Өөр яадаг юм бэ. Хажуугаар нь бид эрчим хүчний асуудлуудаа шийдье. Үнэхээр 04-ийн шугамын ачаалал чинь энэ халаагуурыг даах юм уу? Даана гэвэл болж байна. Ер нь 04-ийн шугамаа шинэчлэхээс эхлээд олон ажлыг хийх хэрэгтэй гэсэн ийм л саналтай байна. Бат-Эрдэнэ аваргын горимын саналыг дэмжиж байгаа.
Л.Элдэв-Очир: -Баярлалаа.

Эрдэнэбат гишүүн.

Д.Эрдэнэбат: -Баярлалаа. Энэ утааны асуудлаас болж бид нар ч хараалгуулах, ерөөлгүүлэх хоёр зэрэг явж байна даа. Намайг бол балбаж өгч байгаа, тэр торгуулиас болж. Тэгэхдээ торгууль төлөх нь зөв гэдэг дээр би өнөөдөр хүртэл байр суурь хатуу байгаа. Энэ иргэний үүрэгтэй, хариуцлагатай холбоотой асуудал юм. Гараад байгаа хар утаа агаарыг чинь бохирдуулдаг. Торгууль гэдэг бол заавал төлөх татварын өр биш юм. Торгууль гэдэг бол хүний хариуцлагын үйл ажиллагаатай холбоотой зүйл. Торгуулийг ямар нөхцөлд тавьж байна вэ гэхээр энэ хүн амын, энэ нийтийн, иргэдийн амь нас, эрүүл мэндийн эсрэг үйл ажиллагаа явуулж байгаа этгээдэд хүлээлгэж байгаа хариуцлага болохоос биш заавал төлөх үүрэг биш юм. Бид энэ талаас нь нэгдүгээрт харъя.
Би нэг юманд бат итгэлтэй байгаа. Өнөөдөр Эрдэнэбатыг янз янзаар хэлж байгаа боловч 2019 оны 1 сард энэ байдал яг хэвээрээ үлдэнэ. Би тэрэнд бүрэн төгс итгэлтэй байна. Юу ч шийдэж чадахгүй, бид нар. Тэгээд би Засгийн газрын оруулж ирж байгаа нэг юманд гайхаад байгаа нь, Агаарын бохирдлын төлбөрийн тухай хуульд оруулж ирж байгаа юм нь иргэний нэг хүлээж байсан хариуцлагыг хасна гэж орж ирж байгаа байхгүй юу. Би бүр ойлгохоо больчихлоо. Энэ юу болоод байгаа юм бэ? Агаарын бохирдлыг бууруулахын тулд иргэн ямар үүрэг хариуцлага хүлээх ёстой юм бэ гэдгийг тодорхой болгооч ээ гэж би энэ Засгийн газраас хүсэж байгаа юм. Үүндээ зохицсон хуулийг хийгээд өгөөч ээ гэж хүсэж байгаа.
Зарим хүмүүс түүхий нүүрсийг Улаанбаатарт оруулж ирэхгүйгээрээ агаарын бохирдол буурна гэдэгтэй би бас санал нийлэхгүй байгаа. Хэрэглээ байгаа нөхцөлд нүүрс орж ирж л таарна. Ганцхан далд эдийн засаг руу орно, авлига руу орно, үнэ нь өснө. Ийм сөрөг үр дагавар л үүснэ шүү дээ. Өөр юу ч үүсэхгүй. Яагаад гэвэл хэрэглээ нь байгаад байгаа байхгүй юу. Харин энэ нүүрсээ шатаахдаа яндангаар гарч байгаа утаа чинь агаарыг бохирдуулахгүй байх тэр арга хэрэгслийг иргэдэд хэрэглэсэн байх үүргийг л хүлээлгэх гээд байгаа юм, би. 
Би бол энэ торгууль дээр хатуу байгаа. Яагаад гэвэл би дөрвөн жил 2020 он хүртэл улс төр хийх гэж энд суугаагүй юм. Энэ утааг байхгүй болгохгүй бол бидний үр хүүхдүүд хордоод дууслаа шүү дээ. Монголчууд энэ Улаанбаатарт амьдарч байгаад бүгдээрээ байхгүй боллоо шүү дээ. Тэгээд яах юм бэ, иргэд ядуу байна, иргэд амьдрал нь хэцүү байна, хөөрхий нүүрсээ шатааж байх нь зөв гээд бид нар сууж байх юм уу?

Харин торгуулийн эсрэг урамшууллын арга хэмжээ авч болно. Сая ярих шиг боллоо, 30 тэрбум гэж байна. Жилийн агаарын бохирдлын эсрэг арга хэмжээнд.  200 мянган өрхөд төр 30 тэрбумын дотор хичнээн хэмжээний дэмжлэг үзүүлж болох вэ, бүгдээрээ үзье л дээ. Ядуу, амьдрал нь хэцүү байгаа хүмүүст нь зуухыг нь хямдарсан хөнгөлөлттэй үнээр, одоо энэ өгөх гээд байгаа татвараас чөлөөлөх гээд байгаа тэр төхөөрөмжийг нь хөнгөлөлттэй үнээр өгөх, тэр хэрэггүй бизнес рүү явж байгаа мөнгийг худалдаж авсан иргэдэд нь урамшуулал болгож өгч болно шүү дээ. Бид яагаад юмыг ингээд олон өнцгөөс нь харахгүй нэг өнцгөөс нь хараад байгаа юм бэ? Энэ утаа улс төрждөг сэдэв биш. Энэ утаа улс төрийн хэн нэгэнд оноо авдаг юм уу, 2020 оныг ярьдаг сэдэв биш. Энэ бол төрийн шийдэл байх ёстой гэж би хэлж байгаа юм. Бүгдээрээ энэ рүү явъя л даа. Юунаас нь бэргээд байгаа юм бэ? 
Нэг хэсгийг нь хариуцлага хүлээлгэж торго, нөгөө хэсгийг нь урамшуулал болгоод тэр үүргээ биелүүлж байгаа иргэнд тэр юмыг нь шууд иргэнд нь өгөх хөнгөлөлтийг мөнгөөр нь өг. Чадахгүй нь Улаанбаатараас өөр газар амьдар. Шударга байя л даа, бүгдээрээ. Би энийг л хэлэх гэсэн юм. Тийм учраас энийг яаран дааран хэлэлцэхээс илүү Тэрбишдагва даргын саналыг би дэмжиж байна. Энийг тэр хуулиа багцаар нь оруулж ирэхдээ Засгийн газар оруулж ирээд л шийдчих. Энд ганцхан асуудал байна. Сан байгуулах тухай л асуудал байгаа юм. Гол асуудал нь. Энэ сан байгуулах нь яг өнөөдөр шийдэх асуудал мөн үү, биш үү гэдгийг би өнөөдөр шийдэх тийм яаралтай асуудал биш байна гэж харж байна. Баярлалаа.
Л.Элдэв-Очир: -Баярлалаа.

Тогтохсүрэн гишүүн.

Д.Тогтохсүрэн: -Баярлалаа. Би өчигдөр ч бас саналаа хэлсэн юм. Өнөөдөр дахиад хэлье гэж бодож байна. Агаарын бохирдлыг бууруулах асуудал үнэхээр тулгамдсан, яах аргагүй гамшгийн түвшинд хүрсэн асуудал мөн. Засгийн газраас бас арга хэмжээ авах гээд оролдоод яваад байгаа ийм ажил л даа. 
Орж ирж байгаа асуудлын хувьд би тодорхой санал хэлье, Байнгын хорооны дарга аа. Их олон хүн санал хэлэхээр байгаа юм. Тэгээд хурлаа түргэвчлэх үүднээс хууль, хуулиар нь хэлэлцээд явчихвал их зүгээр байгаа юм. Би бол яах вэ гэхээр Агаарын тухай хуульд оруулах өөрчлөлтийг дэмжээд хэлэлцэх эсэхийг нь шийдчих хэрэгтэй гэж бодож байгаа юм. Энэ голдуу зохион байгуулалтын шинжтэй юм. Засгийн газар, аймаг, нийслэл болон бүх шатны Засаг дарга нартай холбоотой ийм асуудал байгаа юм. Засгийн газрын тусгай сангийн тухай хуульд өөрчлөлт оруулах тухай хууль байгаа. Энэ хуулийг бас шийдчих хэрэгтэй байгаа юм. Энэ агаарын бохирдлын эсрэг сан байгуулах юм. Санг нь байгуулаад өгчих хэрэгтэй байгаа юм.

Гурав дахь нь, Агаарын бохирдлын төлбөрийн тухай хууль байгаа юм. Энэ хуулийг буцаах ёстой хууль гэж би ингэж бодож байгаа юм. Иргэний хариуцлагыг нь байхгүй болгочихож байгаа юм. Утаа гаргадаг иргэний хариуцлагыг байхгүй болгочихож байгаа. Тийм учраас энийг буцаачих хэрэгтэй гэж бодоод байгаа юм, гааль, НӨАТ-ын чөлөөлөх тухай асуудлыг болохоор ялгавартай аваад үзчихмээр байгаа юм. Амны маск зэргийг арай ч гааль, НӨАТ-аас чөлөөлж болохгүй байх. Монголдоо үйлдвэрлэчих боломжтой.

Халаагч төхөөрөмжийг оруулж ирэхтэй холбоотой асуудалд гааль, НӨАТ-ын асуудал байж болох байх гэж бодож байна. Ийм учраас ийм ялгавартай хэлбэрээр хэлэлцээд дарааллыг нь эхнээсээ эхлээд энэ таван хуулиа хууль, хууль тус бүр дээр нь яриад явчихвал яасан юм бэ гэсэн ийм саналтай байна.

Л.Элдэв-Очир: -Би бас Тогтохсүрэн гишүүний санал горимын санал гэж ойлголоо. Санал хураалгахаас өмнө бас нэг тайлбар хэлээдэхье. Улсын Их Хурлын чуулганы хуралдааны дэгийн тухай хуулийн 18.3-т Байнгын хорооны хуралдаанаар өргөн мэдүүлсэн төслийн үзэл баримтлалын талаар ил санал хураалт явуулж хуралдаанд оролцсон гишүүдийн олонхийн саналаар уг төслийн үзэл баримтлалыг нэгдсэн хуралдаанаар хэлэлцэх эсэх талаар санал, дүгнэлт гаргаж түүнийг илтгэх гишүүнийг томилно гэсэн байгаа юм. Тэгэхээр энэ таван хууль боловч нэг үзэл баримтлалтай багц хууль учраас нэг хураалгах нь зүйтэй юм гэсэн ийм дэгтэй юм байна. Тийм болохоор нэг хурааж таарах нь ээ.

Энэ бол мэдээж дараагийн хэлэлцүүлэг анхны хэлэлцүүлэг болно. Анхны хэлэлцүүлэг дээр гишүүд саналаа гаргаад хуулийг тус тусад нь хэлэлцэх асуудлыг яриад явах боломжтой юм байна.

-Бат-Эрдэнэ гишүүн.

Б.Бат-Эрдэнэ: -Би гишүүдийнхээ хэлж байгаатай санал нэг байгаа. Бид нар нэг зовлонтой нь бол яг эргээд энэ улс орны, ард түмний өмнө амьдралд тулгамдчихаад байгаа юм ярихаар улс төржлөө гэдэг, гадаад үгээр популист гээд. Бид нар ёстой үхэх үү, сэхэх үү гэдэг шиг амь амьдрал, ирээдүй хойч, энэ үр хүүхдүүдийн эрүүл мэнд, бид өөрсдөө дүүрсэн хэрэг гэж бодоход ийм байдал тулчихаад байхад үүгээр ямар нэгэн улс төрийн оноо авах ийм ойлголт байхгүй шүү дээ. Нэг хэлэх зүйл.
Хоёрдугаарх нь бол бид нар энэ утааг бууруулах чиглэлээр нэлээн олон хэлбэрийн ажил зохион байгуулах шаардлагатай байгаа юм. Бид нар зөвхөн нэг юмыг нь барьж аваад ингээд оролдоод байхаар гишүүд тал талын санал хэлээд байна. Ялангуяа ийм арилжааны шинж чанартай, тэгээд цаг хугацааны хувьд төдийлөн ач холбогдолгүй, гааль, НӨАТ-аас чөлөөлөх, тэгээд импортыг дэмжсэн, гадаад руу хатуу валютаа урсгах, үүнийг дэмжсэн ийм юм орж ирэхээр л бид эргэлзээд байгаа юм.

Даваасүрэн сайдын хэлж байгаа шөнө нь цахилгаанаар дулаанаа хуримтлуулаад өдөр нь түүнийгээ хадгалаад эргүүлээд халаадаг ийм шинэ технологийг би дэмжиж байгаа. Дэмжилгүй яах вэ. Гэхдээ тэрийг авчраад эргээд 50 мянган хог, бакришк шатааж байгаа иргэдэд зүгээр үнэ төлбөргүй тарааж өгнө гэвэл энэ чинь болохгүй ажил болох гээд байна шүү дээ. Эрдэнэбат гишүүний түрүүний хэлж байгаа торгууль байж байх ёстой, хариуцлага байж байх ёстой, үүрэг байж байх ёстой, торгууль, урамшил хоёр нь зэрэг байж байх ёстой гэдэг ийм зарчим дээр л бид нар хууль, эрх зүйнх нь чиглэлийн юмыг нь давхар оруулаад өгөх хэрэгтэй ийм л шаардлага байгаад байгаа юм л даа.
Өчигдөр орой бид нар 8 хүртэл энд хуралдсан шүү дээ. Тэгээд эндээс Байгаль орчны сайдын танилцуулж байгаа тэр хуулийн үзэл баримтлалыг үзэх юм бол харин бүр тэрнээсээ тэс хөндлөн 180 градус эргэчихсэн ийм юм яриад байгаа юм. Одоо нүүрсний хэдэн уурхайнуудад л төлбөр тавина, машин жолоодож байгаа хүнд бол төлбөр тавина гэсэн хирнээ гэртээ утаа үйлдвэрлээд сууж байгаа хүнд бол ямар ч хариуцлага байхгүй гээд ингээд оруулаад ирэхээр чинь л энэ чинь зөрчилдөөд байгаа ийм зүйл шүү дээ. Тэгэхээр энэ юмнуудыг нь нэгдүгээрт бодмоор байна.
Түрүүний гишүүдийн хэлж байгаа амны хаалт бол тийм хэцүү технологитой, үйлдвэрлэхэд хэцүү зүйл мөн үү? Би бодохдоо биш байх гэж ингэж бодоод байгаа юм. Өрөөний агаар цэвэршүүлэгчтэй холбоотой. Энд байж байгаа Төрийн ордонд байж байгаа том дарга нарын өрөө бол гаднаасаа шууд халуун, хүйтнээр агаараа цэвэрлээд үлээдэг тийм төхөөрөмжтэй л дөө. Бидэнд зун халуунд амь тэмцээд эхлэхээр нэг ийм юм байна уу гэхээр бид нарт гадагшаа гардаггүй, өрөөн дотор орилоод эргээд байдаг тийм агаар цэвэршүүлэгч авчраад тавьж өгсөн л дөө. Тэгтэл тэр ер нь ямар агаар цэвэршүүлэх вэ, надад бол. За, байдаг л байх. Тэгэхээр энэ агаар цэвэршүүлэгчийг өмнө нь Засгийн газар шийдвэр гаргаад төрийн өмчтэй, цэцэрлэгийн хүүхдийг бид нар тэр өрөө, анги танхимын агаарыг цэвэршүүлэлгүй яах вэ. Тэр асуудлыг шийдсэн гэж бодож байгаа. Эмнэлгүүдэд агаар цэвэршүүлэгчийг шийдчихсэн гэж бодож байгаа. 4 тэрбум төгрөг шийд лүү? Би хэвлэлээс тэгж сонссон. Ерөнхий боловсролын сургуулиудынхыг шийдээд өгчихөж байгаа юм. Тийм учраас дараагийн ээлжинд энэ агаар цэвэршүүлэгч үнэхээр шаардлагатай байх юм бол дотооддоо үйлдвэрлэдэг энэ эрдэм шинжилгээний байгууллагууддаа уралдаан зарлаж байгаад энэ асуудлыг шийдэж болмоор юм шиг.

Нөгөө талынх нь юм бол гишүүдийн хэлж байгаа, одоо ойлголт нэлээн зөв талдаа орж байгаад би баяртай байна гэж ингэж бодоод байгаа юм. Яагаад гэвэл ТЭЦ-2-ыг түшиглүүлээд сайжруулсан түлш үйлдвэрлэнэ гээд тэр нь бүтэлгүй болоод одоо хэрэг төвөгт ороод ингээд тэр компани, пүүс янз бүрийн юмнууд нь ийм байдалд орчихсон учраас одоо ерөөсөө энэ сайжруулсан түлш гэдэг юмнаасаа бид татгалзах хэрэгтэй гэж нэг тал руугаа бид нар туйлшраад байна шүү дээ. Тэгэхээр энэ түлшээ сайруулах чиглэлийн ажил бол орхиж болохгүй ийм ажил гэж ингэж бодож байгаа.
Бид нар бол ойрын 10, 20 жилдээ гэртээ гал түлдэг, яндан зуух ашигладаг ийм юмнаасаа холдож чадахгүй байх л даа. Тэгэхээр тэр бохирдуулалт багатай түлшийг сайжруулах чиглэлийн ажлаа бид хийх ёстой. Тэгээд энэ хөдөө, орон нутаг руу нүүх шилжих. Би хэлээд байгаа шүү дээ, түрүүний Их Хурлын парламентын бүрэн эрхийн хугацаанд дэвшүүлсэн “нутгаа зорьё” энэ хөдөлгөөнийг хөтөлбөр болгох. Нөгөө талд нь гаднаас зүгээр механикаар наашаагаа Улаанбаатар хотод хүрч ирээд шавдаг, нүүдэг энэ шилжилтийг.

Л.Элдэв-Очир: -Баярлалаа. 

Батзандан гишүүн.

Ж.Батзандан: -Утааны асуудлыг олон жил ярилаа. Олигтой шийдэл гаргаж чадахгүй өнөөдрийг хүртэл явж байна. Тэгэхээр одоо нэг мөсөн тодорхой шийдлийн тухай ярих нь зөв байх аа. Амь аргацаасан асуудлыг яриад байвал 2018 онд бас л адилхан нөхцөл байдалтай учрах нь ээ. Тэгэхээр би тодорхой хэдэн саналыг хэлье. Энэ жилийн 2017 оны улсын төсвийн гүйцэтгэлээр 400 гаруй тэрбум төгрөгийн илүүдэл орлого орж ирж байна. Энэ мөнгөний 150 тэрбумыг нь Улаанбаатарын утаанаас салгахад зарцуулахад 2018 он, 2019 онд бид утаагүй байж болох нь ээ. Хэдхэн жишээ хэлье. Гэр хороололд 150 мянган яндан байна. Цахилгаан халаалт руу шилжье гэж бодъё. Шалны халаалт таван ханатай нэг айлыг цахилгаан халаалт руу шалны халаалтыг улсаас мөнгийг нь гаргаад хийгээд өгөхөд нэг айлд 1 сая төгрөг хангалттай байна.  1 сая төгрөгөөр л 150 тэрбумаар бүх таван ханатай айлыг цахилгаан халаалт руу шилжүүлж болж байна.
За, больё. Хүмүүс цахилгаан халаалтад дургүй, шалны халаалтад дургүй гэж бодъё. Тэгвэл 2000 доллараар цахилгаан зуухны асуудал байгаа. 1000 долларын цахилгаан зуух байна. Шөнөдөө цахилгааны хуримтлалаа хийчихнэ, өдөртөө үнэгүй халаана гэсэн үг. Өөрөөр хэлбэл, энэ 1000 долларын цахилгаан зуухыг тавихад айлууд дулаандаа 0 төгрөг зарцуулах юм байна. Тэгвэл 1000 долларын энэ цахилгаан зуухыг 60 мянган өрхөд тавиад өгье. 60 сая доллар, 150 тэрбум төгрөг л болж байгаа юм.
Өөрөөр хэлбэл, 2017 оны улсын төсвөөс орж ирж байгаа илүүдэл 400 тэрбумын орлогын талыг нь, дээд тал нь 200 тэрбум, 150 тэрбумыг зарцуулахад зүгээр л бид ирэх жил утаагүй амьдарч болох нь ээ. Ингэж онц байдал зарлаж онцгой шийдэл гаргахгүй бол энэ утаатайгаа үргэлж мөнхөд явах нь ээ. Энэ дээр Байнгын хороо, Улсын Их Хурал, Засгийн газар онцгой арга хэмжээ авах хэрэгтэй. Одоо 150-200 тэрбумыг гарга. Шууд төр, Засгийн газрын байгууллага, Улсын Их Хурал дайрч орох хэрэгтэй. Тэгэхгүй зүгээр нэг ердийн арга хэрэгслээр хойд хормойгооро урд хормойгоо нөхөх маягаар явах юм бол утааны асуудлыг шийдэх боломжгүй байна гэдгийг би та бүхэнд хэлэхийг хүсэж байна.

Дээрээс нь, өөр шийдэл хүсэж байгаа бол бас л нэг шийдэл би хэлье. Цахилгаан халаалт руу шилжиж байгаа, газан халаалт руу шилжиж байгаа айлуудад энэ 1 сая төгрөгийнх нь 1000 доллартай тэнцэх хэмжээний урамшууллыг нь шууд өгчихөж болж байна. Та нар нүүрс хэрэглэхээ боль, оронд нь цахилгаан халаагуур хэрэглэ. Авах мөнгийг нь улсаас өгье. Цахилгаан зуух авч байгаа бол улсаас мөнгийг нь өгье. Ерөөсөө 150 тэрбумаар асуудлыг шийдэж болж байна. Энэ рүүгээ зоригтой явъя гэж хэлмээр байна.

Даваасүрэн сайд болон Байгаль орчны сайд хэлж байгаа, 20 мянган айлыг орон сууцанд оруулах боломжтой гэж. Засгийн газарт 20 мянган айлын орон сууц худалдаж аваад оруулах боломж хир байгаа вэ. Би тэрийг мэдэхгүй байна. Эдийн засгийн нөхцөл байдал ямар байгааг мэдэхгүй байна. Гэхдээ түрээсийн орон сууцны зарчмаар явуулчихвал болно. Улаанбаатар хотод 1 орон сууцыг ойролцоогоор 500-700 мянган төгрөгөөр түрээсэлж байна. Тэгвэл тэр утаа хамгийн их гаргаад байгаа 60 мянган айлдаа 500 мянган төгрөгийг төл өө. Иймэрхүү маягаар бид утаатай тэмцэх, ирэх оныг утаагүй болгох. Улаанбаатарын утаа хаашаа алга болчихов оо гэж хүмүүсийг гайхтал ийм онцгой, зоримог арга хэмжээнүүдийг авах ёстой гэж би хэлмээр байна. Засгийн газар сая Эрдэнэтийн асуудлыг шийдсэн шигээ, Зоригийн хэргийг ил болгосон шигээ утаан дээр онцгой арга хэмжээ ав аа. Онц байдал зарлагдсан гэж ойлго. Онц байдлаа зарлаад одоо онцгой арга хэмжээгээ аваач ээ гэж би хүсэж байна. Баярлалаа.
Л.Элдэв-Очир: -Баярлалаа. 

Даваасүрэн гишүүн.

Ц.Даваасүрэн: -Гишүүд маань бас шийдэл гаргах гээд ингээд ярьцгааж байна гэдэг бол бас зөв зүйл. Яагаад гэвэл энэ бол ажил явж байна гэсэн үг. Тийм учраас ингээд яриад нэг тийшээ ямар нэг хэмжээнд бид нар шийдэл гаргаад л явах хэрэгтэй. Тэгээд тэрийгээ Засгийн газарт үүрүүлээд тэгээд чадах чадахгүйг нь үзээд ингээд явах хэрэгтэй шүү дээ.
Дотооддоо үйлдвэрлэх тухай яриад байна л даа. Тэр маскны юуг нь дотооддоо үйлдвэрлэж чадаж байна вэ. Шүүлтүүр хийж чадаж байна уу, тэр резин хийж чадаж байна уу, даавууг нь чадаж байна уу? Бүгдийг нь зөөж авчраад угсрахыг яриад байна уу? Бид нар жаахан бодитой яримаар байна л даа. Богино хугацаанд шүү. Одоогийн энэ хоёр сарыг яаж гарах вэ гэдэг асуудал дээр ярилцаад би бол ямар ч гэсэн хүүхэд багачууддаа адаглаад анги танхимд нь шүүлтүүр тавиад өгчихье, төрж байгаа хүүхдүүд дээр нь бас шүүлтүүр тавиад өгчихье. Тэгээд нэг масктай байлгачихъя. Энэ хоёр сарыг бид нар утааг өргөс авсан юм шиг байхгүй болгочихож чадахгүй шүү дээ. Энэ хоорондоо бид нар ямар зүйл хийх вэ гэж. 
Дулаалга бол нийт энэ асуудлын 50 хувийг шийднэ. Дулаалгагүй байх юм бол тэр айл өрхүүдэд халаагуур янз бүрийн юм шийдээд ямар ч нэмэр байхгүй. Тийм учраас одоо гэр хорооллын байшин, гэрийн дулаалгын асуудлыг заавал ярьж шийднэ. Тэрний дараа яах вэ гэхээр тэр яриад байгаа коксжсон нүүрсээр, утаагүй түлшээр тодорхой хэсгийг шийдэх хэрэгтэй. Нөгөө нэг хэсгийг нь одоо бид нарын яриад байгаа хуримтлууртай халаагуур. Шөнөдөө 0 үед бол ингээд хуримтлуулчихаад өдөртөө, дөрвөн ханатай гэрийг хангалттай дулаахан байлгаж байгаа шүү дээ. Өглөөний 6-аас орой 9 цаг хүрдэг. Тэгээд тэр чинь плиткатай. Тэр плиткаараа цайгаа хийчихнэ.
Гэхдээ энд нэг юм бий. Одоо бид нар бодитой юм руу нь ороод ирэхээр энэ чинь их сонин, сонин юм тулгардаг юм байна л даа. Тэр үйлдвэр 5000-ыг л үйлдвэрлэж чадна гээд байгаа байхгүй юу. Гэтэл бид нар 20-иос дээшийг тавьж чадах юм бол энэ хотын төвд утааны асуудал эрс мэдэгдэж эхэлнэ. Гэтэл бид нар түрүүн Тогтохсүрэн гишүүн яриав уу, Батнасан гишүүн ярив уу. Үнэхэрээ 4 кв-ын халаагуур бүх айл залгах боломж бий юу гэж. Одоо 27 мянган өрхөд бий. Сая бид нар шийдээд явсан шүү дээ, тодотголоор. Одоо 27 мянган өрхөд I улиралдаа багтаад бэлэн болно. Цаана нь хотын гол хэсэг, 1 дүгээр хорооллын ар, 3 дугаар хорооллын ар, Хайлааст, Телевиз, тэгээд Долоон буудал, Дарь-Эхийн овоо гээд энэ хэсгийг бүгдийг нь шийдэхэд ахиад 19 мнган хэрэглэгчдэд бид нар 4 кв-ын халаагуур залгах нөхцөлийг бүрдүүлж өгөх хэрэгтэй. Энд 47 тэрбум төгрөг хэрэгтэй. Энэ бол төсөвт тусаагүй байгаа. Энэ асуудлыг бид ярьж байгаа.

Ингээд энэ 40 мянган өрхөд бид нар 4 кв-ын халаагуур залгадаг нөхцөлийг нь бүрдүүлж өгөөд тэгээд 16 мянгаас нь тодорхой хэсгийг нь орон сууцанд оруулаад утаагүй түлшээ үйлдвэрлээд тэгээд энэ хуримтлууртай халаагуурыг тодорхой хэсэгт нь тавиад өгөх юм бол үр дүн гарна. Тэрнээс энийг чинь, нэг юмыг нэг зүйлээр шийдэхгүй юм билээ.
Би, хариуцлагажуулах зүйлийг ойлгож байна, ойлгож байна. Гэхдээ энэ иргэдийн чинь, тэр утаа гаргаж байгаа иргэдийн чинь дийлэнх нь л орлого багатай ийм хүмүүс байгаа. Мэдээж хэрэг зүгээр өгч болохгүй гэдгийг ойлгож байна. Гэхдээ бид нар эхлээд тэр айлд боломжийг нь бүрдүүлж өгөх ёстой байсан байхгүй юу. Орлоготой болгочихоод торгуулийн тухай ярих ётой шүү дээ, бид нар. Орлогогүй, ажилгүй суулгачихаад чамайг торгоно гээд байвал энэ чинь утгагүй зүйл. Төр эхлээд өөрийнхөө үүргийг гүйцэтгэх ёстой шүү дээ. Орлоготой болгож өгөх хэрэгтэй. Тэгж байж торгууль тавих хэрэгтэй байхгүй юу. Мөнгөгүй хүнийг торгоно гээд яах юм бэ, айлгана гээд яах юм бэ, шоронд аваачиж хийнэ гээд яах юм бэ. Ямар ч арга байхгүй шүү дээ.

Харин бид нар ингээд орлоготой, цалинтай, мөнгөтэй болгочихсон бол тэр ярьж байгаа зүйл зөв. Хариуцлагажуулах ёстой. Гэхдээ бэлэг шиг өгч болохгүй. Жишээлбэл тэр орлого багатай өрхүүдэд энэ хуримтлууртай халаагуурыг өгөхдөө бид нар ямар нэг хэмжээгээр хариуцлагыг нь заавал үүрүүлж өгнө. Тэр айл ямар хариуцлага үүрэг юм бэ, улсаас энэ урамшууллыг авсныхаа төлөө ямар үүрэг хүлээх юм бэ. Магадгүй, хэрвээ тэр айл ингээд хариуцлага яагаад байх юм бол тарифыг нь, мөнгийг нь төлүүлдэг болгож болно шүү дээ. Тийм хэлбэрээр ч юм уу. Хэрвээ тэр айл үнэхээр авсан үүргээ гүйцэтгээд байх юм бол тэр нь хөнгөлөлт, урамшуулалтай байдаг ч юм уу. Ийм маягаар л. Дулаалгын мөнгийг чинь гурван жилд төлөх ёстой мөнгийг чинь байхгүй болгоно ч гэдэг юм уу, иймэрхүү юмнуудыг бид нар бодож хариуцлагажуулаад явах бололцоо байгаа. Тэгж өгөх ёстой гэж бодож байна. Би тэрэнтэй санал нэг байна. Заавал хариуцлага хүлээх ёстой. Иймэрхүү зүйлүүдийг л яриад хийгээд явбал үр дүн гарах байх гэж бодоод байна л даа.

Л.Элдэв-Очир: -Тэрбишдагва гишүүн.

Д.Тэрбишдагва: -Баярлалаа. Энэ агаарын бохирдолтыг бууруулахтай холбогдолтой асуудлаар өнөөдөр тав дахь удаагаа хуралдаж байна л даа. 12 сарын 28-нд хуралдсан. Өнөөдөр 5-ны өдөр, ингээд 7, 8 хоногт таван удаа хуралдаж байгаа юм. Нэлээн ажил хэрэгч, гарцаа байхгүй энэ асуудал бол бидний өмнө тулгарч байгаа шийдэх ёстой асуудал гэдэг агуулгаараа урьд өмнөхөөсөө их идэвхтэй оролцоод шийдлээ олон талаас нь яриад Шинжлэх ухааны академийг оролцуулаад, Засгийн газрын гишүүд олон удаагийн хуралдаан дээр дан идэвхтэй оролцоод байгаа юм.

Урьд өмнө нь би хурлуудад олон удаа сууж байсан. Нэг зарлачихаад тэгээд хаячихдаг л даа. Энэ агуулгаараа бол агаарын бохирдлыг бууруулах утааны асуудалд дэвшил гарах тийм анхны алхам харагдаад байна уу гэж үзээд байгаа юм. Гэхдээ энэ дээр олон талаас нь ярьсан. Тэгээд нэг ярьж байгаа асуудлаа бид дахин, дахин их давтаж яриад байгаа. Би бол нэг ч хурал таслаагүй учраас энэ хурал болгон дээр ярьж байгаа юмыг, оны өмнө нь ярьсан юмыг өнөөдөр дахиад л ярьж байх жишээтэй юмнууд харагдаад байна л даа. Тэгэхээр энэ хурлын үйл ажиллагаа олон талаас нь ярьж байгаад талархаж байгаа. Тэгээд одоо эхнээс нь.
Уг нь өнөөдрийн асуудал бол хэдэн хууль дээрээ өөрчлөлт оруулах асуудал ярих гэсэн чинь ерөнхий нөгөө хэдэн өдөр ярьсан юмаа дахиад эхнээс нь ярьцгаагаад байна л даа. Тэгэхээр өнөөдрийн хууль, эрх зүйн орчинг тодорхой болгох ёстой. Улаанбаатарын хот төлөвлөлт төлөвлөлтгүй хот болчихсон шүү дээ. Тийм учраас би өчигдөр ч хэлж байсан, Үндсэн хуулийн хоёр зарчим. Нэг нь өөрийнхөө оршин суух газраа өөрөө сонгоно гээд дураараа нүүж ирсэн асуудал байдаг. 
Гэтэл нөгөө нь эрүүл, аюулгүй орчинд амьдарна гэж Үндсэн хуулийн заалт байгаа. Тэгэхэд эрүүл, аюулгүй орчинд нь амьдрах гээд ирж байгаа нөхцөлд бол энэ чинь ийм нөхцөл биш шүү гэж эхнээсээ шийдвэр гаргаж байгаагүйгээсээ болоод л ийм байдалд хүрчихээд байгаа. Одоо бол эрүүл, аюулгүй орчинд нь амьдрах нөхцөл дээр нь тулгуурлаж бас тодорхой хэмжээгээр иргэдийн эрх, үүрэг гэдэг юмыг нэлээн ойлгуулах хэрэгтэй. Улсын төсвөөс, юунаас хөрөнгө мөнгө өгье л гээд байна. Бид чинь баахан үнэгүй юм тараагаад байхаар үнэгүй юм өөрөө үнэгүй болчихдог л доо. Тийм учраас иргэдийн үүрэг харицлагыг сайжруулах, хөршийн холбоог сайжруулах, өөрсдөө хяналт тавих, ажлын байрыг бий болгох гээд их олон юмнууд бий.
Өнөөдөр Монголын дээд сургууль төгсөж байгаа залуучуудын 21 хувь нь ажилтай, 80 хувь нь ажил олж чадахгүй байгаа.  Өнөөдөр залуучуудын маань 60 хувь нь ээж, аавтайгаа амьдарч байна. Орон сууцжуулах асуудал гээд өгөхөд ээж, аавтайгаа амьдарч байгаа залуучууд, эсхүл ээж, аав нь орон сууцанд амьдраад тэнд утаа буурахгүй. Тэнд айлуудын тоо багасахгүй. Тийм учраас дэд бүтцийг хүргэж өгөх, утаагүй түлшийг бий болгох, энд хот төлөвлөлтийг сайжруулах асуудал чухлаас чухал болчихоод байгаа юм. Тэгэхээр энийг бид өнөөдөр Их Хурлын Байнгын хороо, Их Хурал дээр ийм асуудал ярихаар хэтэрхий улс төржүүлж өөр, өөрсдийнхөө юмыг яриад байгаа юм. Энийг Засгийн газар тодорхой хэмжээгээр хурлаа хийгээд шийдвэр гаргаад явж байгаа гэж бодож байгаа.
Өчигдөр бол Байгаль орчин, Нийгмийн бодлогын байнгын хорооноос хамтраад чиглэл гаргачихсан. Энэ чиглэлийнхээ дагуу ерөөсөө намрын чуулган. Өөрөөр хэлбэл, намрын чуулган завсарлахаас өмнө хууль, эрх зүйн орчинг тодорхой болгоё гэсэн тийм чиглэл өгчихсөн байгаа юм. Тэгээд энэ хууль, эрх зүйн орчин тодорхой болохоор бид ингэж тасалж аваад баймааргүй байна л даа. Өнөөдөр энийг ярих, тэртэй тэргүй 2 сарын 10-аас нааш энэ хууль, эрх зүйн орчинг тодорхой болгох тийм үүрэг өгчихлөө шүү дээ. Тэгэхээр энийг иж бүрнээр нь ярих юм бол агуулгын хувьд нь их зүгээр. Өгсөн чиглэл, үүрэг даалгавар нь маш их тодорхой үүрэг даалгаврыг Их Хурлаас байгуулагдсан ажлын хэсэг Засгийн газарт өгсөн шүү дээ. Засгийн газар ч гэсэн тодорхой ажлуудыг хийж эхэлж байгаа нь буруу гэж үзэхгүй байгаад байгаа юм. Энэ дээр өгсөн чиглэлийнхээ дагуу төлөвлөгөөтэй ажиллаад хамгийн нэгдүгээрт, эрх зүйн орчинг тодорхой болгох асуудлаа тасалж орж ирэхээр болчихоод байна гэж үзээд байна л даа.

Үнэхээр сая Тогтохсүрэн гишүүний саналыг дэмжиж байгаа юм. Тэгэхээр энэ чинь дэгээ зөрчих гээд байна л даа. Уг нь яг тэр сангийнх нь асуудлыг шийдээд явчихмаар байна. Агаарын бохирдлыг бууруулах сангийнх нь асуудлыг шийдээд гаалийн татвартай холбоотой, бусад асуудал юмнууд. 

Л.Элдэв-Очир: -Амарзаяа гишүүн.

Н.Амарзаяа: -Үнэхээр гамшгийн хэмжээнд байгаа асуудал мөн л дөө. Тэгээд өмнөх гишүүдийнхээ саналтай санал нэг байна. Нэмж хэлэх санал маань юу вэ гэхээр Монгол Улсын Засгийн газар 3 сарын 20-нд Агаар орчныг бохирдлыг бууруулах үндэсний хөтөлбөрөө баталчихсан л даа. Ер нь манай төрийн түвшинд ой санамжийн хэмжээнд ер нь энэ бодлогын уялдаа холбоо, залгамж чанар бас орхигдоод байгаа зүйл өнөөгийн бодит дүр төрхийг л үүсгэж байна л даа.
Тухайлбал, энэ үндэсний хөтөлбөр дээр агаарын бохирдлын эсрэг сан байгуулж агаарын бохирдлыг бууруулах арга хэмжээнд зарцуулах төсөв, хөрөнгийг төвлөрүүлэн сангийн хөрөнгийг агаар орчны бохирдлыг бууруулахад чиглэсэн арга хэмжээнд зарцуулах гэж байгаа байхгүй юу. Гэтэл 2018 оны төсвийг бид нар 11 сарын 15-ны дотор баталсан. Ингэж батлахад агаарын бохирдлын төлбөрийг бүрдүүлж байгаа 30 гаруй тэрбумыг яг тэр мөнгөн дүнгээр нь өнөөдрийн хийх гээд байгаа энэ үйл ажиллагаагаа хийгээд л 2018 оны төсөв дээрээ жаахан том харж байгаад баталчихсан бол бид нар энэ 9 тэрбумын НӨАТ-ын, гаалийн асуудлыг шийдэх гээд сууж байх шаардлагагүй гэж ингэж үзэж байгаа л даа.

Яалт ч үгүй энэ сан байгуулах ёстой юу? Байгуулах ёстой. Үнэхээр агаар орчин бохирдчихсон байна уу? Бохирдчихсон байна. Тэгээд агаарын бохирдлын төлбөрийг би бас өчигдөр хэлж байсан. Агаарын бохирдлын төлбөрийг ямар эх үүсвэрээс бүрдүүлж байгаа вэ гэхээр нүүрсний экспортод гарч байгаа 1 тонн нүүрснээс 1000 төгрөгөөр энэ агаарын бохирдлыг бүрдүүлж байгаа байхгүй юу. Тэгсэн хирнээ эргэж зарцуулалт нь тэр нүүрсний орчны нутаг дэвсгэрийн тэнд амьдарч байгаа айл, өрх, иргэний бохирдолд 1000 төгрөг ч зарцуулахгүй байгаа энэ үйл явдал нь өөрөө энэ бодлогын уялдаа холбоо, энэ залгамж чанарууд алдагдаад байгаа юм. Тэгэхээр энэ бас хүндрэлтэй, бэрхшээлтэй асуудал байна гэдгийг бас хэлье. Ер нь Засгийн газрын энэ хөтөлбөр, төлөвлөгөөг ингээд харж байхад саяын бидний энэ яриад байгаа бүх асуудлыг гааль, НӨАТ-аас чөлөөлөх битгий хэл аваад хэрэгжүүлээд одоо бид нар энэ гамшгийн хэмжээнд хүрэх биш бүр онцгой байдал зарлах хэмжээнд биш аваад хэрэгжүүлэх бодит боломж байсан байна гэдэгт би бас сэтгэл гундуу л ингэж сууж байна л даа. Тэгэхээр энийг бид нар цаашид анхаарах хэрэгтэй.

Хоёрдугаарт нь, 2017 оны төсвийн шилжих үлдэгдэл гээд 500 гаруй тэрбум төгрөг байна. Энэнтэй яг санал нэг байгаа. Тэгэхээр маш зоригтой шийдэмгий алхам хийгээд магадгүй энэ намрын чуулганы төгсгөл дээр энэ төсөв, хөрөнгийнхөө энэ асуудлыг яг энэ агаарын бохирдлыг бууруулах асуудалд дорвитой нэг шийдэлтэй алхам хийхгүй бол. Түрүү жил бид нар 12 сард, 1 сард яг л энийг яриад сууж байсан шүү дээ, яг энийг яриад сууж байсан. Ямар ч шийдвэртэй алхам хийгээгүй, төсөв хөрөнгийг нь баталж өгөөгүй. Төсөв хөрөнгийн нөхцөл байдал ийм болоод энэ бодлогынх нь яам Байгаль орчны яаманд хийж хэрэгжүүлэх ажлууд нь бас амаргүй. Бүх зүйл төсөв, мөнгө дээр л явж байгаа шүү дээ. Би энэ Байгаль орчны яамыг буруутай, алдаатай, эд нар ажиллахгүй байна, хийхгүй байна гэж ингэж харахгүй байна.
Бүх бодлогын бичиг баримтуудаа баталчихаад, хийчихээд байхад төсвийг нь баталж өгөхгүй бол энэ яам юу хийж чадах билээ дээ. Тэгэхээр ер нь манай Төсвийн байнгын хороо энэ байгуулагдаад байгаа, энэ бий болгоод байгаа, энэ олон үндэсний хөтөлбөрүүд, энэ олон бодлогын яамдын хийж хэрэгжүүлэх гээд байгаа энэ ажил, арга хэмжээг авч үзэж байгаад Сангийн яамтайгаа хамтраад одоо төсвийн зөвлөл бас байгуулагдсан. Тогтвортой байдлын зөвлөл. Энд мэдээж судалгаа, шинжилгээ хийдэг ажлын алба байгуулагдсан, 9 хүний бүрэлдэхүүнтэй. Яг энэ чиглэл дээрээ бодлогын яамдынхаа уялдаа, холбоог хангаж энэ Монгол Улсын хэмжээнд тулгамдаад байгаа, бодлого алдагдаад байгаа энэ гол, гол асуудлууд дээр анхаарлаа хандуулж энэ дээрээ төсөв, хөрөнгөө зориулан батлуулах чиглэл дээр гол анхаарлаа хандуулж ажиллах шаардлага, нөхцөл байна гэж ингэж үзэж байгаа.

Сайд нарын ярьж байгаа, хөөрж байгаа энэ асуудал цаг үеэ олсон асуудал байна уу, мөн үү? Мөн. Тийм болохоор энийг бас хэлэлцээд, хэлэлцэх явцдаа алийг нь хэлэлцэх юм бэ, аль нь шаардлагатай байгаа юм бэ. Тухайлбал, Агаарын бохирдлын санг байгуулах зайлшгүй шаардлага байна. Түүнийг нь зарцуулах хөрөнгө санхүүгийнх нь асуудлыг шийдэх зайлшгүй шаардлага байна. Харин гааль, НӨАТ-аас нь чөлөөлөх нь чухам ямар байдаг юм бол доо. Энэ дээрээ бас бодлогын түвшинд цогц ийм арга хэмжээ авах нь чухал болов уу гэсэн ийм саналыг хэлж байна.

Л.Элдэв-Очир: -Баярлалаа, Амарзаяа гишүүн ээ.

Ингээд гишүүд үг хэлж тайлбар авч дууслаа.

Гишүүд горимын санал гаргасан. Горимын саналыг түрүүн миний хэлсэн дэгийн тухай хуулийн дагуу бас санал хураалгах боломжгүй байгааг зөв ойлгоорой.

Мэдээж гишүүдээс олон саналууд гарч байгаа. Гааль, НӨАТ-ыг буцаах асуудал, иргэний хариуцлагын асуудал, мөн Үндсэн хуультай зөрчилдөх зарим нэг заалтуудын асуудал гэсэн олон асуудлууд давхардаж гарч байгаа. Энэ бүхнийг бид нар яах вэ гэхээр өнөөдөр хэлэлцэх эсэхээ шийдээд дараагийн анхны хэлэлцүүлгээс эхлээд Байнгын хороод болон Улсын Их Хурлын чуулган дээр асуудлуудыг шигшиж үзээд хууль тус бүрээр нь авч үзээд үнэхээр НӨАТ, гаалийн татварын хууль шаардлагагүй гэж үзэх юм бол тэр хэлэлцүүлгийнхээ явцад бүгдээрээ саналаа хэлээд, тайлбараа сонсоод санал хураагаад шийдээд, шийдээд явчих ийм боломжтой. Тийм болохоор өнөөдрийн хурлын санал хураалтыг явуулъя.

Түрүүн дэгийн хуулийг танилцуулсан. Та нөхөд мэдэж байгаа. Тийм учраас одоо санал хураалтаа нэг явуулчихъя. Үзэл баримтлал нэгтэй хууль байгаа учраас. Үзэл баримтлал нэгтэй гэдгээр нь дэгийн хуулийн 18.3-ын дагуу санал хураалтаа нэг явуулчихъя. 
Саналын томьёоллыг уншиж танилцуулъя.

Агаарын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Засгийн газрын тусгай сангийн тухай хуульд нэмэлт оруулах тухай, Агаарын бохирдлын төлбөрийн тухай хуульд өөрчлөлт оруулах тухай, Гаалийн албан татвараас чөлөөлөх тухай, Нэмэгдсэн өртгийн албан татвараас чөлөөлөх тухай хуулийн төслүүдийн үзэл баримтлалыг хэлэлцэх нь зүйтэй гэсэн саналын томьёоллоор санал хураая.
Одоо саналаа өгчихье. Анхны хэлэлцүүлэг дээрээ. Түрүүн дэгийн хууль байгаа шүү дээ, багцаараа орж ирж байгаа хууль учраас хэлэлцэх эсэх асуудлаа.
Ингээд санал  хураалтын дүнгээр нийт 68,2 хувиар гишүүдийн олонхи дэмжлээ.

Хуулийн төслүүдийн үзэл баримтлалыг хэлэлцсэн талаар Байнгын хороодоос гарах санал, дүгнэлтийг чуулганы нэгдсэн хуралдаанд Улсын Их Хурлын гишүүн Сүхбат танилцуулна.
Хуулийн төслүүдийн үзэл баримтлалыг хэлэлцэх эсэх асуудлыг хэлэлцэж дууслаа. Идэвхтэй оролцсон гишүүдэд баярлалаа.

Бичлэг буулгасан:

